Nunalerinermut, Imminut Pilersornermut, Nukissiutinut Avatangiisinullu Naalakkersuisoqarfik

Suliap normua: 2021 – 7493 


Nassuiaatitut allakkiaq 

Uunga siunnersuut: Niuernermik tunngaveqarluni erngup nukinganut tunngasunik suliaqarnermi isertuussisarneq aamma allagaatit ilaannik takunnissinnaatitaanermik atuutsitsinngittarneq pillugu Namminersorlutik Oqartussat nalunaarutaat

Aallaqqaasiut
UKA2021-mi Naalakkersuisut Inatsisartut aalajangiiffigisassaattut siunnersuummut allannguutissatut siunnersuutaat Inatsisartunit akuerineqarpoq:
 ”Tasersiami aammalu periarfissaqarfiusuni qanitaaniittuni erngup nukinganik periarfissaqarfiusut nittarsaanneqarnissaannut unammilleqatigiissitsiviginissaannullu pilersaarummik aalajangersimasumik suliaqarnissamik peqquneqarnissaat pillugu Inatsisartut aalajangiiffigisassaattut siunnersuut. Erngup nukinganik periarfissaqarfiit taakkua unammilleqatigiissitsiviginissaat pillugu nalunaaruteqarneq 2022-mi pissaaq. Naalakkersuisut UKA2022-mi suliaqarneq pillugu Inatsisartunut ilisimatitsinissamik peqquneqarput.” 

Tunngavigisaq
Unammilleqatigiissitsinissaq ingerlassinnaaniarlugu Naalakkersuisoqarfik Kalaallit Nunaanni erngup nukinganut periarfissaqarfiusut nunani tamalaani mingutsitsinngitsunut allannguinissamut aningaasaleerusuttunut pilerisaarinermut atugassatut arlalinnik suliniuteqarpoq.

Naalakkersuisoqarfik erngup nukinganut periarfissaqarfiusunut neqerooruteqartitsinissamut, neqerooruteqartitsinerup ingerlannissaanut pilerisaarinissamullu sinaakkutissanik aalajangersaalluni suliamik aallartitsivoq. Niuerfik Power to X nunarsuarmi tamarmiusumi niuerfiuvoq nutaaq ineriartortinneqarsimanngitsoq, taamaattumillu Namminersorlutik Oqartussat aningaasaliisinnaasullu isertuussiffiusumik oqaloqatigiinnissaat pingaaruteqarpoq, tassanilu neqerooruteqartitsinissaq sioqqullugu isertuussamik naatsorsuutigisanik nalimmassaasoqassaaq, aammalu neqerooruteqartitsinerup pinnginnerani ilisimasanik annertusaasoqassalluni.

[bookmark: _Hlk109742209]Erngup nukinganut, soorlu Power to X-imik tunisassiornermut namminersortut aningaasaliinissaannut nunani tamalaani niueruteqarnermi isertuussisinnaaneq pingaarutilittut pisariaqarpoq. Niuernermi isertuussisinnaanermut piumasaqaateqarneq peqqutigalugu suliffeqarfiit, oqaloqatiginninniarlutik Naalakkersuisoqarfimmut saaffiginnissimasut isertuussinissaq pillugu isumaqatigiissusiorfigineqarput. Isertuussinissaq pillugu isumaqatigiissutinut tunngatillugu erseqqissaatigineqassaaq, tassani soorunami pisortat ingerlatsinerat pillugu paasitinneqarsinnaatitaaneq pillugu Inatsisartut inatsisaat uniorneqanngimmat, kisiannili isumaqatigiissutit pingaartumik Inatsisartut inatsisaanni § 12, imm. 1 naapertorlugu oqaasertalerneqarlutik.

 § 12. Paasitinneqarsinnaatitaanermi paasissutissat makku ilaatinneqanngillat
1) inuit ataasiakkaat inuuneri pillugit paasissutissat, matumani aningaasaqarnerannut tunngasut ilanngullugit,
2) teknikkikkut atortulersuutit imaluunniit periutsit imaluunniit ingerlatsinikkut niuernikkulluunniit pissutsit assigisaalluunniit, inummut suliffeqarfimmulluunniit aningaasaqarnikkut annertuumik pingaarutillit pissutigalugit saqqummiunneqarnissaat akuersissutigineqarsinnaanngitsut.

Erngup nukingata nukissiornermut atorneqartarnera pillugu Inatsisartut inatsisaanni nr. 5-imi, 27. november 2018-imeersumi § 18. imm. 3-mi aalajangersagaq

Aalajangersagaq imatut oqaasertaqarpoq:
  Imm. 3.  Paasissutissanik pissarsiorneq aamma nalunaaruteqarneq pillugu malittarisassianik Naalakkersuisut aalajangiisinnaapput, paasissutissat allagaatinik allanut oqaatigeqqunngisanik takunnissinnaatitaanermut maleruagassanut ilaatinneqannginnissaannut maleruagassat ilanngullugit.

Inatsisissatut siunnersuummut nassuiaatini ilaatigut imatut allassimasoqarpoq:

”Imm. 3-mut
Naalakkersuisut aalajangersaasinnaapput malittarisassaliussallutik paasissutissat tunniunneqartut qinnuteqartup imaluunniit pisinnaatitaanermik tigumiaqartup niuernikkut pissusaat eqqarsaatigalugit isigineqassanngitsut allagaatinik takunnissinnaatitaanermut malittarisassanut tunngasuusut, tamatuma ataani tamakku pillugit malittarisassat pisortat ingerlatsinerat pillugu paasitinneqarsinnaaneq pillugu Inatsisartut inatsisaanni aamma pisortat ingerlatsineranni suliassat suliarineqartarnerat pillugu Inatsisartut inatsisaanni. Pisortat ingerlatsinerat pillugu paasitinneqarsinnaaneq pillugu Inatsisartut inatsisaat malillugu immikkut inatsisitigut tunngaveqarnatik Naalakkersuisut ilimasaarisinnaanngillat paasissutissat tunniunneqarsimasut allanut oqaatigineqannginnissaannut (malunnaarsaarnermut ilimasaarineq). Naalakkersuisut pisortatigoortumik suliarinninnermut pitsaanerpaamik paasissutissaqaqqullugit imm. 3-mi aalajangersakkami erseqqissarneqarpoq Naalakkersuisut qinnuteqartunit paasissutissanik pingaarutilinnik allanullu oqaatigeqqunngisanik piumasaqarsinnaasut. Naalakkersuisut malunnaarsaarnermut ilimasaarisinnaanngippata Naalakkersuisut paasissutissanik piniarsinnaanermut periarfissannut akornutaasinnaavoq.”

Aamma pisortat ingerlatsinerat pillugu paasitinneqarsinnaatitaaneq pillugu Inatsisartut inatsisaanni § 3-mi aalajangersakkami Naalakkersuisut suliassaqarfiit allagaatilluunniit ilaasa inatsimmut ilaatinneqannginnissaat pillugu malittarisassanik aalajangersaasinnaanermut piginnaatinneqarput:

” § 3.  Naalakkersuisut malittarisassanik aalajangersaasinnaapput oqartussat, suliassaqarfiit allakkialluunniit ilaasa sukumiinerusumik nalunaarneqarsimasut inatsimmut ilaatinneqannginnissaannik, §§ 7-14-imi aalajangersakkat nalinginnaasumik kingunerissappassuk paasitinneqarsinnaatitaanermik qinnuteqaat itigartinneqarsinnaasoq”.

[bookmark: _Hlk108696789]Inatsisissatut siunnersuummut nassuiaatini ilaatigut imatut allassimasoqarpoq:
§ 3-mut: 
”Aalajangersagaq piumasaqaatit sukumiisumik taaneqartut naammassineqarsimappata Naalakkersuisunut nalunaarusiornikut inatsimmi maleruagassanik nalinginnaasunik saneqqutsisinnaanermut piginnaatitsissummik imaqarpoq. Aalajangersakkami pisortat ingerlatsineranni oqartussaasut, suliassaqarfiit imaluunniit allagaatit aalajangersimasut sukumiisumik taaneqartut tamakkiisumik ilaatinneqannginnissaannut aalajangersaasinnaanissaq tunngavissinneqarpoq.”

Niuernermik tunngaveqarluni erngup nukinganut tunngasunik suliaqarnermi isertuussisarneq aamma allagaatit ilaannik takunnissinnaatitaanermik atuutsitsinngittarneq pillugu nalunaarutissatut siunnersuutip imai

Atuuffissai
Atuuffissai oqaloqatigiinnernut isumaqatiginninniarnernullu aallarniutaasunut killilerneqarput (Oqaloqatigiinnerit ingerlanneqarneri). Misissueqqaarnissamut atuinissamullu akuersissuteqartoqareernerani, erngup nukinganut inatsimmi tamanna pillugu aalajangersakkat naapertorlugit akuersissutini isertuussinissamut aalajangersakkat aalajangersarneqassapput. Suliat misissueqqaarnissamut akuersissutini isertuussinissamut ilaatinneqartut tassaassapput paasissutissat katersorneqartut, aamma atuinissamut akuersissutini nalinginnaasumik tassaassallutik suliami aalajangersimalluinnartumi niuernermut paasissutissat allakkiallu pillugit nalunaarutit.  

Allakkiat imaluunniit suliat, allagaatinik takunnissinnaatitaanermut ilaatinneqanngitsut 
Nalunaarummi allagaatit imaluunniit suliat, pisortat ingerlatsinerat pillugu inatsimmi nalinginnaasumik allagaatinik takunnissinnaatitaaneq pillugu itigartinneqartariaqartutut naatsorsuutigineqareersut ilaatinneqanngillat.
Suliat, assersuutigalugu Power to X-imik tunisassiornissamut atugassatut erngup nukinganut namminersortut aningaasaliinissaat pillugu oqaloqatiginninnernut isumaqatiginninniarnernullu tunngasut oqaatigineqareersutut malussajasorujussuupput, aammalu pisortat aningaasaqarnikkut soqutigisaat isumaqatiginninniaqataasutullu tatiginartutut isineqarnissaat, aammalu pissutsit, suliffeqarfiit soqutiginnittut, qinnuteqaatigisinnaasaminnik tunniussinerminni isertuussinissaq naatsorsuutigalugu paasissutissanik avitseqateqartut aningaasaqarnikkut niuernikkullu atugaat eqqarsaatigalugit mianersuulluinnarlugit suliarineqartussaallutik.

Pisortat ingerlatsinerat pillugu inatsimmi atuutsitsinnginnissamut aalajangersakkami, aamma akuersissutinik qinnuteqaataasinnaasuni erngullu nukinganut inatsit naapertorlugu akuersissutini allagaatinik takunnissinnaatitaanissamut qinnuteqaatinut atorneqarsinnaasussani pingaartumik inatsimmi § 12, imm. 1, nr. 2-mi, niuernermut tunngasumi, aamma § 13, nr. 5-imi aamma 6-imi, Namminersorlutik Oqartussat namminersortullu aningaasaqarnikkut soqutigisaannut, pineqartup immikkut ittuunera tunngavigalugu isertuussinissamut pisariaqartitsiviusunut tunngasumi aalajangersakkat pineqarput.

§ 12. Allagaatinik takunnissinnaatitaanermut paasissutissat uku ilaatinneqanngillat,
1) inuit ataasiakkaat inuuneri pillugit paasissutissat, matumani aningaasaqarnerannut tunngasut ilanngullugit,
2) teknikkikkut atortulersuutit imaluunniit periutsit imaluunniit ingerlatsinikkut niuernikkulluunniit pissutsit assigisaalluunniit, inummut suliffeqarfimmulluunniit aningaasaqarnikkut annertuumik pingaarutillit pissutigalugit saqqummiunneqarnissaat akuersissutigineqarsinnaanngitsut.

§ 12, nr. 2-mi aalajangersakkami inuussutissarsiornermi illersorneqarput, tassungalu assersuutitut ilaatigut niuernermi attaveqarfiit, niuernermut piumasaqaatit aamma isumaqatigiissusiornermut piumasaqaatit pillugit paasissutissat taaneqarsinnaapput – tassanilu suliffeqarfik nammineq tunisassiorneranilu pissutsit il.il. pillugu kisimik pineqanngillat – taamaattumillu suliassat suuneri malillugit erngup nukinganut inatsit naapertorlugu siunissami akuersissuteqartoqassappat, paasissutissat pisortat ingerlatsinerannut inatsimmut § 12, nr. 2-mut ilaatinneqassapput. 

Pisortat ingerlatsinerannut inatsimmi ilaatitsinnginnermut aalajangersakkat nalinginnaasut – suliami allagaatit ataasiakkaat tamarmik naliliiffigineqarnerinik pisariaqartitsiviusut – nalinginnaasumik allagaatinik takunnissinnaatitaanermut itigartitsisoqarneranik kinguneqartussaapput. Tamat takunnissinnaatitaanerat annikillisingaatsiartinngikkaluarlugu ataatsimut isigalugu siumoortumik suliassaqarfiup tamat takunnissinnaatitaanerannut ilaatinneqanngitsoq nalunaarusiornikkut allaffissorneq annertuumik oqilisinneqartussaavoq. Tamatuma peqatigisaanik nalunaarut pisortat ingerlatsinerannut inatsimmi ersarissumik killiliisussaavoq, aammalu ingerlatseqatigiiffiit soqutiginnittut oqaloqatigineranni isertuussisinnaanermut periarfissiiffiulluni.

Nalunaarummi pisortat ingerlatsinerannut inatsimmi ilaatinneqartussaanngitsunik nutaanik pilersitsinissaq imaluunniit ilaatitsinngiffiusunik pioreersunik annertusititsinissaq siunertarineqanngilaq. Pisortat sullissinerannut inatsimmi allagaatinik takunnissinnaatitaanermut aalajangersakkat malillugit ilaatitsinnginneq ukiut pingasut qaangiunnerini atorunnaartussaavoq, tamatumalu kingorna paasissutissat allagaatillu isertuunneqaannarnissaat eqqarsaatigalugu eqqarsaatigisassanik immikkut ittunik atuutsitsisoqartussaassanngitsoq naatsorsuutigineqartariaqarpoq.

Suliffeqarfiup iluani tusarniaanermi akissuteqaatinik Aningaasaqarnermut Naalakkersuisoqarfimmiit aamma Aatsitassanut Naalakkersuisoqarfimmiit tigusaqartoqarpoq. Tusarniaanermi akissuteqaatit attuumassuteqarneri naapertorlugit nalunaarusiassatut siunnersuummut ilanngunneqarput. Taamaalilluni nalunaarutip taamaallaat erngup nukinganut inatsit naapertorlugu akuersissuteqartoqarnissaanik qinnuteqaammik nalinginnaasumik tigusisoqarnissaata tungaanut piffissamut oqaloqatigiiffiusumut isumaqatiginninniarfiusumullu atuuttussaanera erseqqissarneqarpoq.

